
        
            
                
            
        

    
	АЖ БАЙДЛЫН ҮЛГЭРҮҮД

	Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв. 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АНЧИН ХҮҮ

	 

	Эрт урьд цагт нэг ядуу айл ганц хүүтэй юм санжээ. Хүү нь хар бага наснаасаа ан хийж эцэг эхээ тэжээсээр их анчин хүн болжээ. Анчин хүү анд гараад нүдэнд харагдах ан гөрөөснөөс алъя гэснээ алсаар байтал тэр нутгийн ан гөрөөс ховордож эхэлжээ.

	Нэгэн өдөр анчин хүү аав ээждээ:

	— За, аав ээж хоёр минь! Энэ нутгийн ан гөрөөс цөөрч эхэллээ. Би алс хол газар явж ан гөрөө хийвэл яана? гэжээ.

	— Хүү минь хүний газар болгоомжтой явж, бид хоёрыг үхэхээс өмнө эсэн мэнд л эргэж ирдэг юм шүү дээ! гэж захиад хүүгээ явуулжээ.

	Нөгөө хүү нь хээрээр гэр хийж, хэцээр дэр хийж явсаар байгаад нэг их налуу өндөр уулын ар луу ортол баахан гөрөөс байж байна гэнэ. Гэтэж мяраасаар яваад буудах газар ирээд хамгийн том, тарган гөрөөсийг буудах гээд шагайж байтал өөрийнх нь толгой дээрээс нэг хүн сэлмээр цавчих гэж буй сүүдэр нүдэнд нь тусжээ. “Хүн хар явдаггүй эзгүй газар ямар хүн явдаг юм бол” гэж бодоод эргэж харах гэснээ “Гөрөөс далд орох гээд болдоггүй яая байз” гэж эргэлзээд “Би ер нь хүнд хар буруу санаж яваагүй юм сан. Намайг алах ямар юм явдаг юм бол, алуулах цаг нь болсон бол алуулдаг л юм байгаа биз, цавчвал цавчиг” гэж бодоод шагайж байсан гөрөөсөө буудаад тавьчихжээ. Гөрөөс ч унаж байна гэнэ. Эргээд харсан чинь баруун гартаа урт сэлэм барьчихсан, нэг их бүдүүн орос зогсож байжээ.

	Нөгөө оростой мэнд усаа мэдэлцтэл, “Би чиний зоригийг шалгая гэж бодсон юм. Хэрвээ чамайг эргэж хардаг юм бол толгойг чинь цавчъя гэж бодсон. Чи ч зоригтой, зорьсон юмнаасаа буцдаггүй эр санж. Үүнд чинь их баярлалаа. Одоо хоёулаа манайд очъё. Би ан хийж аавтайгаа хамт амьдардаг юм. Хоёулаа ах дүү болъё” гэхэд, “Эзгүй хээр явж байгаад гэнэт ийм сайхан хүнтэй таарч ах дүү болно гэдэг сайхан л хэрэг байна” гэж хүү бодоод тэгье гэж хэлжээ. Тэгээд тэр хоёр анчин агнасан гөрөөсөө өвчиж цэвэрлэж, хувааж үүрч яваад орос залуугийнд иржээ. Их ой модон доторх дүнзэн байшинд нэг хөгшин орос сууна гэнэ.

	— Өнөөдөр би их азтай явлаа, аав аа! Явж байгаад нэг ийм анчин, бас их зоригтой залуутай тааралдаад, ах дүү болоод дагуулаад ирлээ гэхэд орос өвгөн жигтэйхэн их баярлаж, тэгэлгүй яах вэ гээд хүүгээсээ өөрцгүй хүндэлдэг болжээ. Орос өвгөн өдөр болгон хоёр хүүд хоол ундыг нь хийж, бэлтгэж өгдөг, тэр хоёр хамт явж ан хийсээр гурван жил өнгөрчээ. Нэгэн өдөр орос ах нь:

	— За! Хоёулаа энэ хооронд явж хойд ууланд байдаг нэг болдоггүй анчин нөхрийг ална. Түүнд хийгээгүй ан, хураагаагүй ангийн арьс гэж байхгүй. Онц мэргэн тусгалтай нэг сайн буу бий. Тэр их хулгайч, оргодол, дээрэмчин хүн байгаа юм. Би олон удаа санаархсан боловч ганцаардаад яаж ч чаддаггүй байсан юм. Одоо хоёулаа болсон юм чинь алж ангийн олз, буу зэвсгийг нь авдаг хэрэг гэсэнд хүү ч зөвшөөрчээ. Ингээд энэ тухай аавдаа хэлтэл:

	— Юун задарсан, хэтэрсэн юм бодож байдаг улсууд вэ? Та хоёр байтугай түүнээс цаадах нь чаддаггүй юмыг очиж очиж та хоёр бодох юм гээд хориглосон боловч нөгөө хоёр хүү нь "Бид чадна, явна аа" гээд зүтгээд болохгүй болохоор нь орос өвгөн:

	— За, за! Явдаг юм бол чи өөрөө ганцаараа яв! Энэ хүний нялх хүүхдийг битгий алуулчих гэсэн боловч анчин хүү “Хүний нялх хүүхэд гэж өөрийнхөө хүүгээс надад илүү хайртай гэдэг нь юу л бол” гэж бодоод аавын үгэнд оролгүй ахтайгаа заавал хамт явна гээд хамт явжээ.

	Тэр хоёр явж явж нэг их модтой уул өөд өгсөж оройд нь гарахын үед орос ах нь:

	— За, нөгөөх чинь энэ уулын цаана байдаг юм. Би явж цаанаас нь буудна. Бууны дуу нэг гарвал намайг алсан гэж бод, хэрэв хоёр гарвал намайг алагдсан гэж бод. Чи эндээ суугаад бууны дуу чагнаж байгаад миний араас оч гэж хэлчхээд яваад өгч. Дүү нь суугаад чагнаж байтал удаж түдсэн ч үгүй бууны дуу "тан" гэжээ. Босох гэтэл дахиад тан гэх чимээ гарахтай зэрэг “За, өнгөрлөө манай ах алуулсан байх” гэж бодоод уулын дээр гараад сэмхэн харсан чинь нэг байшингийн ёроолд нэг хүн буугаа арчин сууж байв. Цаана нь орос ах нь алуулчихсан хэвтэнэ гэнэ.

	Энэ нөхрөөс ахынхаа орыг яаж авъя даа гэж бодоод ажиглан харж байсан чинь нөгөө хүн бууныхаа сүмбээр баруун талынхаа улаан суга доогуур нэг юм тэмтрээд ч байх шиг лавлаад хартал тэнд нэг нүх шиг юм харагдангуут анчин хүү тэр лүү буудаад тавьчихжээ.

	Нөгөө хүн буугаа тавьчхаад:

	— Хүүе! Нааш ир! гэж дуудаж.

	— Тэгэхээр нь зэрэг хүү зоригтой эр учраас дуудсан ёсоор нь очсон чинь:

	— За! Чи сайн эр байна. Миний амь газрыг олдог хүн байгаагүй юм. Түрүүн чиний урьд ирж буудсан энэ хүн хэн бэ? гэж асуужээ.

	— Тэр миний ах гэсэн чинь:

	— Энэ муу орос нохой ингэж галзуурч явдаг юм бий. За, за би үхлээ. Чи миний юмнаас хэрэгтэйг нь аваад, хэрэггүйг нь шатаана биз. Харин миний буу чамд ачаа болох боловч хэрэг болно шүү гээд өөр юм хэлж чадалгүй үхжээ. Анчин хүү хэлсэн ёсоор нь хэрэгтэй гэснээ авч, хэрэггүй гэснээ шатаагаад, бууг нь ахынхаа буутай аваад “өвгөн аав дээр очихоор намайг алах байх” гэж бодоод өөрийн аав ээж рүүгээ очихоор явж байтал нөгөө орос өвгөн замд нь тааралдаад:

	— Миний хүү чи харихгүй, хаашаа явж байгаа юм? гэхэд, хүү сандран:

	— Аав минь, ах алуулчихлаа гэсэнд:

	— Өө, яана гэхэв, хүний үгэнд ордоггүй хүн ингэнэ. Миний хүү л амьд ирсэн нь л боллоо.

	Одоо хоёулаа харьж хоол ундаа хийе гэж. “Энэ ч худлаа л болов уу, намайг мэхэлж гэмгүй царайлж байгаад л алах байх даа” гэж хар санаалж дуртай дургүйхэн дагаж харьжээ.

	Орос аав нь хуучин ёсоороо хоол цайгаа өгөөд:

	— За, миний хүү! Аав нь гурав хоноод үхнэ. Чи энэ байгаа юмнаас хэрэгтэй гэснээ аваад, хэрэггүйгээ шатаагаад төрүүлсэн аав, ээж, төрсөн нутагтаа буц. Би чамд гурван зүйлийг захина.

	Нэгд: Чамайг нутаг руугаа буцах замд чинь гурван зам сална. Хойд, урд хоёр замаар нь биш зүүн замаар нь яваарай.

	Хоёрт: Харьсан хойноо эхнэртэйгээ хамт унтаж болохгүй.

	Гуравт: Алтан батгана миний сахиус гэж бодоод өдөр болгон уншиж яваарай гэсэн гурван захиа хэлчхээд, нэг бяцхан тонгорог гаргаад билүүдээд хоножээ.

	Анчин хүү “Энэ орос өвгөн хутга билүүдээд байдаг, намайг л алах гэж байгаа юм болов уу? Би эхнэргүй атал эхнэртэйгээ хэвтэж болохгүй гэж байгаагаас үзэхэд худал л хэлээд намайг мэхэлж байна” гэсэн юм бодоод хоножээ. Нөгөө өвгөн шөнөжин хутга хурцалчхаад, “За, аав нь хүүгийнхээ гэзгийг гөрж өгье" гэхэд "албал алаг” гэж бодоод гэзгээ гөрүүлж. Орос өвгөн гэзэг гөрж байхдаа үсэн дотор нь нэг юм хийх шиг болжээ.

	Хүүг алсан ч үгүй, гэзгийг гөрж өгчхөөд үнэхээр гурав хоноод орос өвгөн үхжээ. Хэлсэн ёсоор нь хэрэгтэй юмаа авч, хэрэггүйг нь шатааж, ааваа нутаглуулчхаад, гурван буугаа аваад нутаг руугаа явжээ. Замд нь үнэхээр гурван зам тааралдахаар нь "Өвгөн лавтай хорлож заасан байх” гэж бодоод урд замаар нь явж байтал замд нь том хар гэр байна гэнэ. Ороод ирсэн чинь нэг чавганц сууж байснаа амандаа нэг юм хэлэх шиг болоод нөгөө хүүг яах ийхийн зуургүй бариад хүлчхэв. Тэгтэл хүн алж янзалдаг бололтой хоёр залуу орж ирээд:

	— Ээж, үүнийг одоо алах уу? Дараа алах уу? гэхэд, 

	— Одоо алах нь дээр байх гэхэд тэр хоёр баахан залхуурч "Дараа алахаас биш” гээд нөгөө хүүгийн хүлгийг улам чангалчхаад гурван махчин унтаад өгчээ.

	Тэр шөнө өвгөн аавын үгэнд оролгүй хар бор санасандаа өөртөө гомдож амь цухалдаад хэвтэж байгаад гэнэт санаж “аав миний гэзгийг гөрөхдөө нэг юм хийх шиг болсон” гэж бодоод хүлээтэй гараа толгой руугаа явуултал муухан хүрч, үсэн дотроос нь бяцхан тонгорог гарт нь баригджээ. Тэр хутгаараа хүлээсээ огтолж сул болгон аваад хоёр махчин залууг дуугаргалгүй нугас руу нь нэг нэг чичиж алаад чавганцын хажууд хүрч:

	— Чи бос! гэхэд, 

	— Оо, халуун гэс дотор идэх болж байна уу? гээд өндийхөд нь "тэгж байна” гээд шаагаад алжээ. Орос аавынхаа захиаст хар санаж амиа алдах шахаад, аавынхаа ачаар гурван махчныг алж бяцхан амсхийж аваад буцаж явж нөгөө гурван зам дээрээ ирж заасан зүүн замаар нь явсаар байж төрсөн гэртээ иржээ.

	Аав ээж хоёр нь хүүгээ үзээд хөл хөөрцөг болоод:

	— Аав ээж хоёр нь хүүдээ авгай аваад, тавьсан гэж хэлжээ. Ингээд орой болж авгайтай нь хамт ор дэрийг нь засаж өгтөл:

	— Би байнга хээр гадаа явж, хээрээр гэр, хэцээр дэр хийж явсан болохоор хүнтэй хамт хэвтэж чадахгүй гээд орныхоо урдуур хэвтжээ.

	Шөнө нойрон дунд гаднаас нэг хүн орж ирээд “залууг” алж орон дээр нь орхиод буцаж. Үүрээр босоод ирсэн авгай нь үхсэн байж. Тэр өдөрт нь хошууны хуулийн газраас “олон жил хол явж ирсэн шөнөдөө авгайгаа алсан” гээд анчин хүүг бариад хороохоор хорьжээ. Анчин хүү хорионд орсон өдрөөсөө эхлээд орос өвгөн аавдаа сүжиглэж өдөр болгон “Алтан батгана миний сахиус” гэж амандаа давтаж уншаад байжээ. Тэр залууг хүн алсан хэрэгт нь тулгаж шийтгэх цаазлах тогтоол бичих болоод түшмэл бийрээ аваад бичих гэтэл бийрийн үзүүр дээр нь нэг алтан батгана ирж суучхаад огт бичүүлдэггүй. Өөр юм бичихээр зүгээр болоод, болохгүй болохоор тэр хуулийн газар "Энд нэг л учир байна” гэж үзээд тэр хошуундаа бүх хүмүүсийг цуглуулаад "Энэ залуу энэ авгайг хэзээ авсан, энэ авгай урьд өмнө өөр хүнтэй нийлж байсан эсэхийг” шалгаад үзсэн чинь тэр авгайтай өөр нэг залуу суух байсныг хошууны хүмүүс баталжээ.

	Тэгээд тэр залууг баривчилж байцаасан чинь анчин залууг алах гэж отоод, суух гэж байсан хүүхнийг эндүүрч алсан болох нь тогтоогджээ. Ингээд анчин залуу цагаадаж гараад ээж аавтайгаа амар сайхандаа жаргажээ.


АРГАТ ХҮҮ

	 

	Эрт урьд цагт нэг эмгэн ганцхан хүүтэй юм санжээ. Эмгэн нэгэн өдөр хүүдээ хэлжээ.

	“За хүү минь, ээж нь үхэх цаг ойртлоо. Чи нэг сайн газар олж тавьж үзээрэй” гэж хэлжээ. Хүү нэгэн өдөр гэрээсээ зүүн тийш явж байсан. Нэг их олон хөх майхан харагджээ. Хүрч очсон чинь газрын тэхий дунд нэг их майхан байжээ. Тэр майханд орсон, нэг цагаан сахалтай өвгөн сууж байна гэнэ. Тэр хүн хэлж гэнэ, “Чи нэг эмгэн эхтэй хүү юм аа. Өнөөдөр гэртээ хариад нэг дөрөөний төмөр, тэвнэ хоёрыг давсанд буцалгаад аваад ир. Авч ирсэн хойноо энд гурван алд газар ухаад бул. Эхийгээ үхсэн хойно энд нутаглуулаарай” гэж хэлжээ. Тэр хүү за гээд эжийдээ ирж хэлжээ.

	— Намайг хүн таныг үхэхээр тийм газарт нутаглуулаарай гэлээ.

	— Аа, ээж нь маргааш үхнэ ээ. Хүүдээ юм захья. Халамжтай бол халам чөтгөр ч хамаагүй. Халамжгүй бол хаан ноён ч ханилахад тус үгүй гэж хэлээд үхжээ. Үхэхлээр нь үүрээд өнөөх тэмдэг тавьсан газраа очтол нэг их олон майхан буусан байж. Тэгсэн Цагаадай хааны хүүхэн үхээд нутаглуулах гээд ирсэн байжээ. Хүү хэлж гэнэ..

	— Хаан гуай минь, би эхийгээ нутаглуулах гэж тэмдэг тавьсан юм сан, яах билээ? гэв.

	Хаан хэлжээ.

	— Манайх гурван жилийн өмнө тэмдэг тавьсан газар гэжээ. Хүү хэлж:

	— Би долоон жилийн урьд тэмдэг тавьсан гэжээ.

	— Хэн урьд тэмдэглэснийх тэмдгийг бал зэв идсэн байх, тэгэхлээр тэмдгээ үзэцгээе гэжээ. Тэгээд үзтэл хааных мөнгөн тэвнэ, дөрөө хоёрыг хийсэн юм байж. Тэр хоёр хэвээр байсан. Хүүгийн тэвнэ, дөрөө хоёр зэв баланд идэгдсэн байж. Тэгтэл хаан хэлжээ. За аргагүй танайх эхийгээ нутаглуул гээд эхийнх нь өвдгийг түшүүлж хүүхнээ нутаглуулаад явжээ.

	Хүү одоо яаж амь тэжээдэг билээ? гэж өндөр уулын орой дээр гараад ийш тийшээ харж байтал тэр уулын өвөрт нэг их нуур байжээ. Түүний хойно нэг том цагаан гэр байна гэнэ. Гадаа нь нэг сайхан хар морь чөдөрлөсөн байж. Хүү тэднийд ортол нэг сайхан эхнэр сууж байж. Цай чанаж, хоол хийж өгчээ. Хоёулаа ханилах цаг болж гэнэ. Эхнэр нь нэг өдөр хэлжээ.

	— Би үсээ самнана, чи эр хүн болсон хойно морио унаж юманд яв.

	— За гээд явж, уулын оройд гараад бодож: “Энэ ердөө намайг хөөдөг учир юу юм бол үзье байж” гэж санаад хөл нүцгэн ирж, хаяаг нь цоолоод харсан чинь нөгөө эхнэр нь толгойгоо авч өвдөг дээрээ тавиад үсээ самнаж байжээ. Аа энэ чинь чөтгөр гэгч нь байна.

	Гэвч ээж минь “Халамжтай бол халам чөтгөр ч хамаагүй ээ” гэсэн гэж санаад орой гэртээ буцаж ирсэн эхнэр нь хуучин янзаар сайхан хүүхэн байв. Ингээд хоёул ханилсаар нэг хүү, хоёр хүүхэн гарчээ. Эхнэр нь нэг өдөр хэлж, “Би одоо үхэх цаг боллоо. Өнөөдөр энэ урд нуураас хэдэн үхэр авч ирж та нарт өгнө. Түүнийг тогтнотол сайн хорьж бай” гээд урт гэгчийн хөх чоно болоод нуур дотроос хав хар үхрүүд хөөж авч ирж өгчээ.

	Маргааш нь болж эхнэр нь, “За би эрлэгийнд очиж эрийн хүсэл ханаагүй гэж цаламтайгаа ирсэн хүн. Намайг үхэхлээр тэр цалмыг миний хүзүүнд хийгээрэй. Миний орны дор гурван алд газар ухахаар төмөр савтай зэс хошуу бий, түүнийг аваарай” гээд үхжээ. Үхэхлээр нь хэлсэн ёсоор нь цалмыг нь хүзүүнд нь хийгээд нутаглуулж тавьжээ.

	Тэгээд тэр хүүгийн нутагт ирсэн улс амьтан “Энэ танай үхэр ямар сайхан хар үхэр вэ?” гэлцэх болж. Нэг өвгөн, “Энэ бол усны хар үхэр гэдэг байна” гэж хэлжээ. Тэр одоо хүртэл Хар үхэртийнх гэж байдаг юм гэнэ билээ. Засагт ханы аймагт бий юм гэлцдэг юм.


АХ ДҮҮ ГУРАВ

	 

	Эрт урьд цагт ах дүү гурван өнчин хүүхэд байжээ. Айл хэсэж юм гуйж аж төрөн амьдардаг байжээ. Нэг өдөр айлаас юм гуйжээ. Тэгсэн чинь хонины зургаан хүзүү өгч гэнэ.

	Бас нэг айлаас юм гуйсан, аяга будаа өгчээ. Ах дүү гурав хээр тал газар руу зургаан хүзүү, аяга будаагаа аваад явжээ. Тэгээд хүзүү будаа хоёроороо хоол хийхээр шийдэж, нэг айлын нутаг дээрээс тогооны тал ширэм олоод нэг өндөр уулын энгэр өөд явж очив. Нөгөөдхөөрөө хоол хийж идэхээр болж “Хүний бага хөдөлдөг, шувууны бага жиргэдэг юм. Хоёр ах нь сууж байя! Миний дүү аргал хоргол түүгээд ир гэж дүүгээ явуулжээ. Явчихсан хойгуур нь хүзүүгээ чанаад нэгийг нь дүүдээ тавиад, тавыг нь хоёулаа хуваагаад иджээ. Дүү нь аргал түүгээд ирэв. Ах нь хэлсэн нь, 

	— Таван хүзүүтэй хонь юм аа. Хоёр ах нь ахаараа хоёр хүзүүг нь идлээ. Дүүдээ нэг хүзүүг нь тавилаа гэжээ. Дүү нь ганц хүзүүгээ мөлжөөд шөлөнд нь будаагаа хийгээд буцалгаж байсан чинь өнөөх хагархай ширэм нь хагараад асгачхаж гэнэ. Тэгэхэд дүү нь хэлэв.

	— Одоо гурвуулаа гурван тийшээ явъя. Ах дүү гурвуулаа сан, аман хүзүү зургуулаа сан. Амны хишиг дутахад бас нэг нь алга байдаг байжээ. Шөлөнд нь аяга будаа хийгээд уух гэсэн чинь тогоо хагараад үнсэн буун дайн болж бас байдаггүй боллоо. Ингэхлээр гурвуулаа харангадаж үхэх нь ээ. Гурван тийшээ явъя. Барьж байгаа гурван модоо энд хатгаад гурван тийшээ явъя. Гурван жил болоод энэ модоо эргэж үзье. Сайн сайхан өнгөтэй байвал амьд байна аа гэж бодъё. Ойчиж гэмтсэн байвал үхэж гэж бодъё гэжээ.

	Тэгээд гурвуулаа гурван тийшээ явжээ. Тэгж явсаар байтал хамгийн бага дүү нь нэг газар очоод хаан болоод суужээ. Дундах нь айлд зарагдан зарцлагдаж өөрийн гэсэн гэргүй, дөнгөн данган шар наран, бор хоногийг өнгөрүүлэн явж байжээ. Их ах нь энд тэнд явж байгаад турж үхсэн байжээ.

	Нэг өдөр дундах ах нь нөгөө гурван модоо үзье гэж бодоод явжээ. Явсаар байгаад өнөө гурван модон дээрээ очиж гэнэ. Тэгсэн чинь хамгийн бага дүүгийн мод их сайхан ургасан байна гэнэ. Их ахын нь мод хугарч унаад хувхайрсан байна гэнэ. Өөрийн мод муухан өнгөгүй байж гэнэ. Тэгээд буцаж явж байгаад "Ер нь их ах минь үхжээ. Дүү минь амьд байгаа юм байна. Дүүгээ сураглаж, чадвал уулзъя” гэж бодоод явжээ.

	Баруун урд хязгаарт очоод сураглаж гэнэ. Тэгсэн нэг хүн манай хаан гурван өнчин хүүхдийн нэг юм гэнэ билээ. Амьдарч чадахаа байгаад гурван тийшээ гарсан гэж ярьдаг юм гэнэ билээ гэж ярьж гэнэ. Ах нь тэр мөн байж магад гэж бодоод тэр хаантай уулзах гэж явж гэнэ.

	Уулзах гээд очсон чинь үүднийх нь харуул оруулахгүй байжээ. Тэгээд гурав дөрөв хоножээ. Тэгэхлээр тэр хааны няравт нэг өдөр: “Хаандаа урьдын бэрх цагт, өндөр уулын өвөрт ах дүү гурвуулаа байхад аман хүзүү тав байж билээ гэж хэлж өгөөч” гэж гуйжээ. Нярав хаанд нэг хүн тэгж хэлүүлж байна гэж хэлжээ. Хаан бодож байгаад тэр хүнийг оруулаад ир гэжээ. Ингээд ах дүү хоёр уулзаад амар сайхнаар жаргаж гэнэ.

	 


БАГШ ШАВЬ ХОЁР

	 

	Багш шавь хоёр уулын нэг агуйд ном бясалгаж сууж гэнэ. Тэр уулын бэлд нь цөөн хэдэн хоньтой өвгөн, эмгэн хоёр байдаг байжээ. Өвгөн хэдэн хонио хариулсаар багш шавь хоёр дээр өдөрт ирдэг юм гэнэ.

	Нэг өдөр шавь нь хойд уулнаасаа орхимжоороо гишүү үүрч ирээд агуйнхаа гадаа тавьчихсан байжээ. Өвгөн хэдэн хонио хариулаад иржээ. Шавь нь нэг гараад харсан орхимжийн нь үзүүрийг нэг хонь зажилж байжээ. Тэгэхээр нь гишүүгээр цохичихсон чин өнөө хонь үхчхэж гэнэ. Шавь, хонийг нуучихжээ. Өвгөнийг орой хонио туугаад явчихаар шавь нь багшдаа хэлжээ. Багш нь, “Хоёулаа учрыг нь олж идэхээс” гэжээ

	Өвгөн орой очоод хонио бүртгэсэн нэг хонь дутжээ. “Тэр хоёр л авчихлаа. Очиж үзье” гээд агуйн гадаа очжээ. Шавь нь хонийг өвчиж, тэгээд багшдаа хэлжээ:

	— Баринтгийг нь тайлчихлаа. Одоо яах билээ? гэжээ.

	— Доод ботийг нь доош нь залчих. Дээд ботийг нь дээш нь залчих. Дунд ботийг нь өнөө шөнө айлдаж хоноё доо гэжээ. Тэгэхээр өвгөн, “Энэ хоёр чинь ном бясалгаж байгаа улс байна” гэж бодоод харьжээ.

	Маргааш нь өвгөн тэр хоёр дээр ирж, “Нэг хонио алдчихлаа. Аврал буулгаж өгөөч” гэжээ. Тэр хоёр хонийг нь идчихсэн ч гэсэн аврал буулгаж ном уншихаар өвгөнийд очжээ.

	Багш, шавь хоёр өвгөнийд очиж баахан ном уншчихаад, багш нь шавьдаа, “Чи түрүүлээд яв” гэжээ. Шавийг ирэхэд тэдний доод агуйд байдаг алаг хав агуйд нь ороод хонины бөгсийг идээд, цээжнийх нь талыг идчихсэн байжээ. Алаг хавыг гишүүгээр цохиод авсан, агуйных нь үүдэнд атга хэрийн хар чацга алдчихаад гүйгээд явчихжээ. Багшийг нь харихаар өвгөн “Одоо л хоолоо хийж байгаа байх” гэж бодоод агуйн гадаа очоод чагнажээ.

	— Доод агуйн алаг бурхан ирээд доод ботийг нь айлдчихаад дээд ботийг нь тэн хагаслаад байж байна гэж шавийгаа хэлэхэд, багш нь:

	— Чи тэгээд яав? гэсэн, 

	— Алд хэрийн зандан барьсан чинь, атга хэрийн гүгэл (зандны давирхай) хайрлачхаад агуйн амаар маань мэгзэм дагнаад л заларлаа гэж ярилцахыг өвгөн сонсоод “Бас энэ доод агуйд нь нэг алаг бурхан байдаг юм байна. Ном бясалгаж байгаа улсад нүгэл хураалаа” гэж өөртөө бүх бурууг өгөөд буцжээ.

	 


ГАРГҮЙ ХҮҮХЭН

	 

	Урьд нэг далайн хойд талд нэг хааных байжээ. Тэр хааных арван таван настай гүнжтэй юм санжээ. Тэр гүнж нар салхи үздэггүй, шилэн байшинд эрх дураараа суудаг юм байжээ. Мөн далайн урд талд өөр нэг хааных байдаг юм байжээ. Энэ хааных арван таван настай хүүтэй юм байжээ. Тэр хүү нь далайн арлын цэцэрлэг дунд байшинтай, тэндээ ном үзэж эрдмийг сурч байдаг юм байжээ.

	Нэг өдөр хойд талын хаан гурван жилийн албанд явжээ. Явахдаа хатандаа, “За, миний охиныг сайн авч байгаарай! Би гурван жил болоод ирнэ” гэжээ. Тэр хатан хааны охины хойд эх юм байжээ. Тэгээд тэр гүнжид нь их дургүй үргэлж хорлохыг бодож байдаг юм санжээ. Тэгсэн чинь нэг өдөр хааных будаагаа хурааж байсанд будаан дотроос нэг том оготно гарчээ. Тэр оготныг авчирч хатанд үзүүлсэнд түүнийг алуулж, үүдэн шүдийг нь хуга цохиж аваад хадгалжээ. Тэгээд байж байтал гурван жилийн хугацаа дүүрч, хаан албанаас ирж, “За, миний охин сайн уу?” гэж хатнаасаа асуусанд хатан нь, “Сайн л юм байх даа!

	Чиний охиноос ийм шүдтэй юм гарсан шүү дээ!” гэж өнөөх оготнын шүдийг гаргаж хаанд үзүүлжээ. Хаан түүнийг нь үзээд их уурлаж, охиноо дуудуулж ирүүлээд, үхэр тэргэнд ачаад хоёр хүнээр хөтлүүлээд явуулжээ.

	Хаан өөрөө сэлмээ билүүдэж аваад хойноос нь далайн зах дээр очоод, охиноо тэрэгнээс буулгаж алах гэжээ. Тэгэхээр нь охин нь уйлж, ааваасаа “Амь авар” гэж гуйжээ.

	Аав нь алахаа байгаад, хоёр гарыг нь тас цавчаад орхижээ. Гүнж хоёр гаргүй болсноосоо гутраад далайн усанд орж үхье гэж өнхрөөд ус руу орсонд харин живсэнгүй, далай дээгүүр хөвөөд урсаж явжээ.

	Нэг өдөр урд талын хааны хүү цэцэрлэгийнхээ захаар зугаалж явтал, усан дотор нэг хүн урсаж явжээ. Тэр хүнийг уснаас татаж гаргаадахсанд хоёр гар нь мөрөөрөө байхгүй ийм хүүхэн байжээ.

	— Чи юун хүн бэ? гэж асуусанд, 

	— Манай эцэг намайг алах гэв. Миний амь гуйхад зөвхөн хоёр гарыг минь тас цавчаад орхисон юм аа. Тэгээд би усанд орж үхнэ гэсэн чинь үхсэнгүй, харин хөвөөд урсаж явна гэжээ. Тэр хааны хүү, хүүхнийг байшиндаа оруулж, гарынх нь шархыг эмчлүүлж эдгээгээд, тэр хүүхэнтэй суужээ.

	Тэгсэн, нэг өдөр зар ирж, “Эзэн хааны баруун гарын нь түшмэл нас барсан, тийм учраас хүүтэй хаан бүхний хүүхдийг цуглуулж шалгалт хийнэ” гэжээ. Тэгээд хааны хүү эзэн хааны шалгалтад явж шалгуулаад, онц сайн гарч, эзэн хааны баруун гарын түшмэлээр суужээ. Тэр хүүгийн явахад гаргүй хүүхэн гэдсэндээ хүүхэдтэй байжээ. Тэгээд хүүхдийг нь гарснаас хойш гурван жил болсон хойно хааны хүү хэдэн сарын хугацаагаар гэртээ харих болжээ. Тэгээд “Би тэр сарын төдний өдөр гэртээ харилаа” гэж буухиа бичиг явуулжээ. Тэр бичиг авч яваа хүн замдаа нэг айлд буужээ. Тэр айлд нэг хятад, нэг хүүхэн хоёр байжээ.

	Хоёулаа эвлээд нөгөө хүнд архи өгч унагаагаад бичгийг нь авч үзсэн нь эзэн хааны баруун гарын түшмэлээс хоёр гаргүй эхнэртээ бичсэн бичиг байв. Тэгсэн өнөө хятадын эхнэр нь хоёр гаргүй хүүхний хойд эх байсан хүн байжээ. Тэгээд боджээ. “Үгүй, хоёр гаргүй хүүхэн гэх чинь вэ? Энэ өнөө хүүхэн байж магадгүй шүү! Үүнийг солиод биччихье!” гээд, “Гаргүй хүүхнийг намайг очихоос урьд цөл!” гэж бичээд бичгийг хуучин янзаар нь тавьж орхижээ.

	Бичиг авч явсан хүн босож яваад, хааныд хүрээд бичгийг нь өгчээ. Хаан уншаад их уурлаж, “Ямартаа уснаас аваад, ямартаа цөл гэдэг юм! За, юу ч гэсэн эхнэрийг нь хүүхэдтэй нь цуг Заяатайн ганц сүмд аваачиж орхиё. Хүүг ирэхээр арга хэмжээ авъя!” гэж бодоод, гаргүй хүүхнийг хүүхэдтэй нь заяатайн ганц сүмд аваачаад буцжээ. Хүүхэн үлдээд боджээ. “Намайг хуурч энд орхиод л хойноос минь ирж алах байх!” гээд хүүхдээ үүрээд явж орхижээ. Тэгсэн нэг өдөр хүү гэртээ ирж хаан аав нь уурлаж, хүүгээ алах гэсэнд, хүү үнэн учраа хэлжээ.

	Тэгвэл буухиа бичиг хүргэсэн хүнийг дуудуулж асуух хэрэгтэй гээд тэр хүнийг ирүүлээд асуувал, буухианы хүн хэлж, тийм айл дайрсан гэжээ. Тэгэхээр хятад, хүүхэн хоёрыг барьж авчраад асуусанд тэр хоёр аргагүй бичиг сольсноо хэлжээ. Тэгэхээр нь хүүхний толгойг аваад, хятадыг нь таяг мод тулуулж, усгүй говьд цөлжээ. Тэгээд Заяатай ганц сүмд эхнэрээ гэж очсонд эхнэр нь алга болчихсон байжээ. “За, одоо нэгэнт алга болчихсон хойно яах вэ дээ! Харин нэг хоёр сар үгүй хоосонд өглөгийг өгье!” гэж бодоод, хотол хошуугаараа зар тараажээ.

	Түүнийг гаргүй хүүхэн дуулаад, “Тэр өглөгт очих юм бол сайн л юм сан даа. Ганц намайг тэр даруй таньж орхино биз дээ!” гэж бодоод, хүүхдээ үүрээд далайн захаар явжээ.

	Тэгсэн нэг өдөр ам нь их цангаж, ус уух гэсэнд намхан эрэгтэй газар ер нь дайралдахгүй байв. Тэгээд ядахдаа “Дүүрсэн хэрэг” гэж хүүхдээ нэг газар суулгаад, өөрөө эргэн дээрээс ус руу тонгойжээ. Тэгсэн яах ийхийн чөлөөгүй ус руу уначихжээ. Тэгсэн унасан талын гар ургаад ирэх шиг болжээ. Хүүхэн босоод үзтэл өрөөсөн гар нь бий болчихсон байв.

	Тэгэхээр нь хүүхэн баярлаж дахиад тонгойж, нөгөө талаараа унаад орхисонд тэр талын нь гар ургажээ. Хүүхэн хоёр гартай болж баярлаад, “За одоо намайг яасан ч танихгүй!” гэж хүүгээ үүрээд өглөг өгч байгаа газар очжээ. Хаан аавындаа иртэл ээж нь хашааныхаа хаалган дээр тэрэгтэй алт мөнгийг ядуу хоосон улсад түгээж өгч байжээ. Тэгээд хүүхэн хүүтэйгээ хатны дэргэд очтол хүүхэд нь хатны хормойгоос зуурч, “Ээж ээ, ээж ээ” гэж орилжээ. Хатан гайхаж, хүүхэд хүүхэн хоёрыг хартал, гаргүй хүүхэнтэй тун адил, тэгээд хүүхэн хоёр гартай.

	Тэгэхээр нь хатан цаашаа хаан хүү хоёроо дуудуулж, тэр хоёр нь гарч ирээд хүүхнийг үзээд таньж, гэртээ авч орж, баяр найр хийжээ. Тэгээд хүү эхнэр, хүүхэд хоёртойгоо эзэн хааныхаа албанд очиж суугаад, амар сайхан жаргажээ.

	 


ГУРВАН ТААДАГ

	 

	Эрт урьд цагт нэг эмгэний “Гурван таадаг” нэртэй гурван хүү байжээ. Тэгтэл ганц үнээтэй байсан, тэр нь алга болжээ. Гурван хүү таая гэж хэлэлцэж ах хүү хулгай авч гэж тааж, дунд хүү алж идэж гэж тааж, дүү нь Шивчаан гэдэг хүн авч гэж таалаа. Ингээд Шивчааныд очиж үнээгээ нэхлээ. Тэгсэн аваагүй гэж мэлзэж, тэгэхлээр нь Цогт-Арслан хааныд гурвуул хонов. Хаан:

	— Та гурвуул үүнийг идсэнийг яаж мэдэв?

	— Бид гурав тааж мэдлээ гэцгээж.

	— Та гурав тийм их юм таадаг юм бол би юм таалгаж мэдье. Та гурав гарч байгтун гээд хоёр гангар шаазанд аалз хийгээд хөмөрчээ.

	— За, та гурав үүнийг таа! гэжээ. Хамгийн их хөвүүн тааж:

	— Арзайсан, эрзийсэн юм байна гэж таалаа. Дунд хүү амьтай, голтой юм байна гэж таав. Бага дүү нь хамгийн сүүлд арзайсан, эрзийсэн болоод амьтай голтой юм бол аалз л биз дээ гэж таажээ.

	— Та гурав гарч бай гэж ахиж гаргаад, нөгөө хоёр шаазандаа чавга хийж хөмөрч тавиад “Үүнд одоо юу байна?” гэж хаан асуужээ. Хамгийн ах нь “Улаан юм байна” гэж таав. Дунд хөвүүн “Голдоо ястай юм байна” гэж. Тэгэхээр бага дүү нь, “Улаан болоод ястай бол чавга л биз дээ” гэж таажээ. Хаан “Энэ гурав үнэхээр мэргэн тааж байна. Шивчаан чи тэр үнээг нь төлж өг” гэж төлүүлжээ.

	Гурван таадаг үнээгээ төлүүлж аваад гэртээ харьж яваад нэг айл тааралдах дээр “За энэ гэрт юу байна, таацгаая” гэж хэлэлцжээ.

	Хамгийн ах нь, “Нэг эмгэн өвгөн хоёр байна, нэг хүүхэн байна, нэг хөвүүн байна” гэж таажээ. Дунд хүү, “Нэг хүний хонь хулгайлж авсан байна” гэж таав. Бага дүү, “Өвгөн нэг шувуу бариад зумлаж байна” гэж таалаа. Гурвуул нийлээд, “Хүү хонины толгой хуйхалж байна. Хүүхэн хошного чихэж байна. Эмгэн хонины гэдсэнд цус цутгаж байна” гэж таацгаажээ. Ингээд гурвуул тэр айлд орцгоожээ. Тэгсэн өвгөн хүн ирлээ гэж зумлаж байсан шувуугаа өвөртөлж, хүү бас хуйхалж байсан толгойгоо өвөртөлж, хүүхэн чихэж байсан хошногоо ханцуйлж, эмгэн цус цутгаж байсан хонины гэдэс дээрээ суужээ. Тэр айлын өвгөн Гурван таадгаас, 

	— За, та гурав сонин юу үзэв? гэж асууж гэнэ. Хамгийн ах нь:

	— Сониноос нэг урт могой үзлээ гэж.

	— Хэдий чинээ урт юм? гэж өвгөн асууж дээ.

	— Хүүхний ханцуйд байгаа хошного шиг урт юм, танай хүүгийн өвөрт байгаа хонины толгойн чинээ чулуугаар чулуудаад авсан чинь харин эмгэний доорх цус шиг нялцайж байна. Бага дүү нь хэлж байна гэнэ.

	— Бид гурвыг худлаа хэлсэн байвал өвгөний өвөрт байгаа шувуу шиг зумлаарай.

	Тэгэхлээр өвгөн хэлжээ.

	— Бид өлсөхдөө нэг хонь хулгай хийж идсэн юм аа. Та гурав яасан мэргэн юм бэ? Хүнд битгий хэлээрэй гээд нэг нэг алтан зоосоор шагнаад явуулжээ.

	Тэгээд гэртээ хариад сууж байтал хаан үхэх цаг минь боллоо. Миний албат нарт гурван мэргэн хүү бий. Тэдний бага дүүгээр нь хаан суулгаарай. Хоёр ахаар нь түшмэл ноён суулгаарай гэж захиас зарлигаа хэлээд насан эцэслэж гэнэ. Ингээд ах дүү гурван таадаг хаан ширээнд суугаад амар сайхан жаргажээ.

	 


ИЛБИЙН МОРЬ

	 

	Эрт урьд цагт нэг сүрхий хэрцгий ноён байж гэнэ. Тэр ноёны албат нэг илбэчин хүү байжээ. Ноён нэг өдөр илбэчин хүүг ордондоо дуудаад, 

	— Чи их илбэтэй шидтэй хүү гэнэ билээ. Надад илбэ үзүүл! гэж зарлиг буулгаж гэнэ.

	Хүү, 

	— Би яаж танд илбэ үзүүлж чадах вэ? Та харин миний морийг унаж үз гэжээ. Ноён ууж байсан цайгаа ширээн дээрээ тавьчхаад гараад харсан чинь уяан дээр нь нэг их сайхан хар морь дүүхэлзэж байжээ. Ноён “Энэ муу гуйлгачин хүү ийм сайхан морь унаж явах” гэж бодоод мордоод явсан, усан тэлмэн жороо морь байжээ. Өргөө гэрээсээ холдоод жаал явсан нь жороо морины ам ердөө дийлдэхгүй авч давхисаар байгаад эзгүй газар ганцхан булгиж хаячхаад явчихжээ.

	Явгарч хоцорсон ноён ийшээ тийшээ бараа туруу харж гайхаш тасарч явсан чинь нэг муу хар гэр харагдаж гэнэ. Явсаар хүрч очвол хар гэрт нэг авгай харагдаж гэнэ. Ноёнд суух газар ч олдсонгүй. Адасга, хөмийн тасархай дээр цомцойн суужээ. Тэр шөнөдөө тэндээ сууж хонож гэнэ.

	Ноён буцах зам олох санаатай өглөө гардаг. Авгай хэдэн ямаагаа туугаад бас гардаг байжээ. Ноён хэчнээн ч явсан нөгөө хар гэртээ эргэж ирээд байжээ.

	Хоёр гурван жил болоход ноён аргагүйн эрхэнд нөгөө ядуу авгайтай эр эм бололцоод, нэг хүүхэдтэй болжээ. Нэг өдөр ноён хэдэн ямаагаа хариулж яваад иртэл хүүхэд нь худагт унаад, хойноос нь эх нь авах гээд бас унаж үхсэн байжээ. Ноён үүнийг үзээд уйлан гашуудаж “Ноён байж хэчнээн их жаргаж явлаа. Гайтай морь унаж хэчнээн их зовлоо. Зовох цагт учирсан ханиа бас алдлаа, одоо амьд яваад яах вэ? Би ч гэсэн энэ худагт унаж үхье” гээд худаг руу тонгойж гэнэ. Тэгтэл, “Яаж байгаа нь энэ вэ та?” гээд хатан гараас нь бариад авчээ. Тэгсэн нь ноён хатныхаа хормойг сөхчихсөн “Энд унаж үхье” гээд зүтгэж байжээ.

	Ноён: “Ёох” намайг яасан удаан зовоов” гээд тавьсан цайгаа аваад уусан нь халуун байжээ.

	Гэрт байсан хүмүүс ноёныг шоолон инээлдэж, ноён уурлаж, хатан ичиж гэнэ.

	Ноёныг уурлаж загнахад хүү, “Таны албат иргэд бид чинь тэр авгай шиг л амьдардаг юм шүү дээ” гэж гэнэ.

	 


ОТГОН ХҮҮХЭН

	 

	Гурван хүүхэнтэй нэг эмгэн өвгөн хоёр байжээ. Энэ айл аймаг хошуутайгаа харьцуулбал бас нэлээд бор хоногтой айл байсан гэнэ. Азарга адуутай, сүргээр үхэртэй, хотондоо хонь ямаатай байсан болохоор ууган хүүхэн нь адуу адуулж, хоёрдугаар хүүхэн нь үхрээ хариулж, отгон хүүхэн нь хонь ямаагаа хариулдаг байжээ. Нэгэн өдөр эмгэн өвгөн хоёр гурван хүүхнийхээ ухааныг шалгахаар хэлэлцэж тогтов. Ингээд ууган хүүхэн нь адуунаасаа харьж ирсэнд, хүүхнээсээ:

	— За хүүхэн минь ядарч зүдрэв үү? Өлсөж ундаасав уу? гэж асуухад, хүүхэн нь:

	— Ядарч зүдэрч өлсөж ундаассан ч үгүй чухам сайхан байна гэв. Ээж нь залгаад:

	— Ингэж сайхан явах чинь хэний буян болчхов доо? гэхэд хүүхэн нь:

	— Аав ээжийн буян шүү дээ гэв. Үүнээс өвгөн эмгэн хоёр ууган хүүхнээ ухаан сэргэлэн сайн хүүхэн байна хэмээн шагшин магтацгаажээ. Хоёрдугаар хүүхэн нь үхэртээ яваад харьж ирсэнд аав ээж нь мөн л ууган хүүхэнтэйгээ адил ёсоор цай аягалан суулгаад анхны маягтай асуужээ. Хоёрдугаар хүүхэн нь мөн эгчийнхээ хариулсантай эгээ адилаар:

	— Аав ээжийн буянд сайхан амьдарч байна гэж хэлжээ. Аав ээж нь хоёрдугаар хүүхнээ бас сэцэн мэргэн хүүхэн байна даа гэж баярлаад, адилхан аргаар отгон хүүхнээ бас шалгажээ.

	Отгон хүүхэн нь:

	— За одоо ч бол аав ээжийн буянаар ашгүй сайхан л амьдарч байна. Хожим чухам ямар болохыг хэн мэдэх буй? гэж яг тэдний бодсоноос гадуур өөрөөр хариулсанд эмгэн, өвгөн хоёр тун ихээр уурлаж:

	— Энэ муу хүүхэн яах аргагүй тэнэг хүүхэн байна. Хоёр эгч чинь бас энэ эрийг бодоогүй байтал чи харин одоо айлд явахыг бодож байдаг. Явах санаатай бол эртхэн тонил! гэж хараан зандарсаар муу яндан морио зайдан унуулж, ганцхан аяга хуурсан амуу хийж өгөөд хөөж явуулжээ.

	За тэгээд хөөрхий хүүхэн аав ээжээсээ салж ядан, алаг нүднийхээ нулимсыг арчиж ядан байсаар арга буюу замаа эрэхээр алсыг зорин морджээ. Хүүхэн зорилгогүй, аян замдаа өлсвөл хуурсан амуунаасаа нэг атгыг үмхэж өлөө дарж явсаар айлд орохдоо үргэлж “Хэрэв энэ миний суух заяатай нутаг мөн бол морь минь намайг орхиж яваг, хэрвээ биш бол морь минь лавтай намайг хүлээж байх биз” гэж бодоод унасан морио айлын гадаа сул тавьдаг гэнэ. Гэтэл зам турш нэлээд хэдэн айлаар буусан боловч яндан морь нь мөн угийн газартаа хөдлөлгүй зогсож хүүхнийг хүлээсээр байлаа. Гэнэт нэгэн үдшийн бүрий болох үед уулын энгэрээр явж байтал уулын хажууд нэг жаахан маажиг хар гэр харагдлаа гэнэ. Хүүхэн шууд тэр гэрт очоод унасан морио гадна нь ердийн ёсоор сул тавиад гэрт оржээ. Гэрийн хоймор нэгэн настай ээж хоёр нүдээ таг аньж орондоо хэвтэж байх бөгөөд гэр доторх өчүүхэн эд бараа нь эрүй хуруйгүй болж хог тоосонд дарагдаж байв. Хүүхэн үүд сөхөн ороход настай ээж, “Ааш! хүүхэн минь өнөөдөр яагаад өдий оройтчихов?” гэж санаа алдан, халуурч хатсан сөөнгө хоолойгоор чичрэн дуугарч өвдөж өлсөхийн туйлд тулсан байдалтай хоёр үгийг шивнэхийг сонсоод туйлаас өр өвдөн, ухасхийн гарч түлээ авчирч зууханд нь гал хийж, ус буцалгаад настай ээжид аягалсанд харин, 

	— За өнөөдөр юу олж авч ирэв дээ? Аль нэг юм үмхье, гол харлаад тэсэхгүй байна гэв. Хүүхэн аргаа барж нааш цааш хэд харсанд эргэнэг дээр нь хоёр эмтэрхий аяга, нөхөөс халгаастай хэдэн муу хоосон цараас өөр юу ч үгүй байв. Сандарч өөрийн даалингаа тэмтэрсэнд эхийнх нь савлаж өгсөн хуурсан амуунаас хэдэн үмх тулмын ёроолд байв.

	Хүүхэн хуурсан амуугаа буцалсан усанд дэвтээж өлсөж харласан ээжийг өндийлгөн түшиж хэд оочуулсанд ээж, 

	— Ёох, одоо нэг жаахан дотор онгойлоо” гэж амандаа бувтнав. Шөнийн харанхуйд үүд нээгдэн нэгэн хүн орж ирэв. Настан хэн болчхов гэсэн шиг үүд рүү нүдээ нээвэл харин идэш эвлүүлэхээр явсан цорын ганц хүү нь байв. Үүнд настан их л гайхаж өөрийг нь түшиж байгаа хүнийг эргэж харвал дун цагаан шүдтэй, торомгор хар нүдтэй, алиман улаан хацартай гоо үзэсгэлэнтэй, үл таних нэгэн эелдэг хөөрхөн бүсгүй үзэгджээ. Энэ үед настай ээж ухаж мэдээд хөнхийж ширгэсэн хоёр нүднээсээ буурцгийн чинээ нулимс дусалган, “Ай хөөрхий хаанаас ирсэн хэн гэгчийн ийм сайн хүүхэн буй?” гэж уяран талархан хэлэхийн сацуу хүүдээ хүүхэн түүнийг хэрхэн харгалзсаныг ярьсанд хүү нь хэлэх үгээ олохгүй нулимс унагав.

	Энэ үдэш бүсгүй үлдсэн жаахан амуугаа бүгдийг нь гөвж гурвуулаа өл залган энэ тэрийг ярилцан хоножээ.

	Хүүхэн өглөө эрт гэгч босож яндан хээрээ үзсэнд хэдийн бараа сураггүй арилсан байв. За тэгээд хүүхэн заяасан газар минь энэ байна даа гээд учирсан энэ залуутайгаа ураг барилдан эв найртай амьдарч, эхийгээ асран, үгүйгээ олж, олсноо арвижуулан дэмий хэдэн жил болоод талаар бэлчих таван хошуу малтай, идэж өмсөхөөр элбэг дэлбэг нэгэн баян айл болж, бас бондгор цагаан хүүтэй болжээ. Ингэж байсаар бэр нь нэг өдөр хадам эхдээ болон эр нөхөртөө хэлж, төрсөн эцэг эхээ эргэж үзэхээр явахаа завдаад тарган хонин шүүс, таатай сайхан хоргой торгыг өдий төдий ачаад эр эм хоёулаа морджээ. Хүүхэн бага үеийнхээ хуучин нутагт ирсэнд гэр тэрэг нь бараа сураггүй мөртөө хэчнээн өдөр хүн малын ул мөргүй элий зэлий болж эзгүйрчээ. Ингээд ойр орчмын айл аймгаас асууж сурагласанд хүмүүс санаа алдсаар “Ай даа, юу гэж хэлэх вэ дээ? Чамайг хөөж явуулснаас хойш аав ээж эгч нар чинь өдөр турш ажил явдал гэхгүй бэлнээ идэж, бүтнээ өмсөж, наадан цэнгэсээр байгаад хоёр жил болоход хот нь хоосорч, өрх нь цооров. Тэгээд хоёр эгч чинь аав ээжийн буян баржээ гээд харьд мордоод хоёр настныг эргэж тойрох хүн ч үгүй болж, аав ээж чинь насандаа дарагдаж, ажил явдал хийж дийлэхгүй тул хоосон таарцгаа үүрч хадуур модоо тулан бадарлаж явсан. Тэгээд сураг чимээ тасарсан” гэж ярьцгааж байлаа. Үүнийг сонсоод хүүхэн хүргэн хоёр эрэх газраа ч олохгүй тул зам турш сураг тавин явсаар буцаж харьжээ. Гэнэт нэгэн өдөр аав ээж хоёр нь өлсгөлөн нүцгэнээр будаа гуйж явсаар отгон хүүхнийдээ хүрээд иржээ. Хүүхэн нь бадарлан ирсэн ээж аавдаа өвдөг нугалан мөргөж хүний ёсоор зочлон гурван өдөр найр хийжээ. Ингээд эр эм хоёр хоёулаа гурван настнаа алаглалгүй асран тэжээж, аятай сайхан амьдарч айл аймагтаа магтагджээ.

	 


СОХОР ЭМГЭН ХИЙГЭЭД ТҮЛЭЭЧИН ХҮҮ

	 

	Язгуурын нэг сохор эмгэн ганцхан хүүтэйгээ хоёулаа амьдарч байсан гэнэ. Тэр эмгэн чадал тэнхээтэй байхдаа цуглуулж хуримтлуулсан аль байснаараа хүүдээ нэг эхнэр авч өгчээ.

	Тэгээд үр хүүхдийнхээ сайн сайхныг нүдээрээ үзэх буянгүй ч чихээрээ сонсъё гэж эмгэн хүүдээ бэр буулгасандаа их л баяртай байдаг байв. Гэвч бэр нь сохор хадам эхийгээ хэзээд:

	— Зүгээр сууж хоол хороолоо гэж ихэд ад үзэн загнадаг гэнэ. Нэг өдөр бэр нь эрдээ загнахын муугаар загнаж:

	— Эх чинь өдөрт юу ч хийхгүй гэрийн мухарт лаглайж суугаад будаа цайны бармал болж байна. Эрт нэг өдөр хойд уулын ганга уруу түлхэн нүднээс далд оруул! гэж чанга тулгасан гэнэ. Эр нь ч эхнэрийнхээ үгээр ээжийгээ үүрч хойд уулын хөлгүй гүн гангын ирмэг дээр аваачиж тавиад:

	— Ээж ээ! Та одоо өлсөж цангаж байгаа байлгүй. Би танд идэж уух юм авчиръя!

	Тэгээд таныг төрөл саднаараа тойруулъя гээд явчихжээ. Хүү нь явахдаа эхийнхээ хайртай Багал нохойг нь хамт авчирч энд орхижээ. Тэгээд эх нь гангын ирмэг дээр хөдлөлгүй сууж хүүгийнхээ юм олж ирэхийг хүлээн байтал хэн нэгэн түүний өвөр дээр таарцагтай юм авчирч тавиад явчихлаа гэнэ. Эмгэн дотроо “Иш! Муу хүү минь ядарч зүдэрч явж яваад надад идэш авчирлаа” гээд таарцагтай юмыг хайрлаж идэхгүй илбэн илбэн сууж байтал бас нэг хүний хөлийн чимээ сонстов. Эмгэн хүүгээ ирлээ гэж баярлаж байтал гэнэт, 

	— Та юунд миний хүнсийг хулгайлж байх буй? гэсэнд эмгэн их л гайхаж:

	— Хөөе! Миний хүү ерөөс хулгайлахыг мэддэггүй, саяхан нэг хүн миний өвөр дээр нэг таарцагтай юмыг чухам хаанаас авчирсныг мэдэхгүй, бодвол миний хүү л байх даа.

	Тэр намайг энд суулгаж тавиад идэш ууш олохоор явсан юм гэв. Эмгэний бас нэгэн бяцхан Багал нохой байгааг үзсэн түлээчин хүү:

	— Хүү чинь таныг гүн гангын ирмэг дээр суулгаад явчихжээ. Та хэрвээ хөдөлбөл ганга уруу орох юм байна. Сая таны Багал нохой миний овоотой түлээн дээрээс таарцагтай хүнсийг минь зууж ирээд таны өвөр дээр тавьжээ. Харин хүү чинь биш шүү! гэв. Үүнийг сонссон эмгэн нүдний нулимсаа дотогшоо залгиж байхыг харсан түлээчин хүү:

	— Ээж ээ! Би бол өдөр болгон багш ламдаа түлээ үүрч өгч амь голоо тэжээдэг хүн юм. Надад настан садан гэж байдаггүй. Багш ламд нэг өдөр түлээ үүрвэл нэг өдрийн идэх юм өгдөг юм. Ээж та намайг ядуу зарц гэж бодохгүй бол миний ээж болж надтай хамт суугаарай! гэж үнэн сэтгэлийн үгээ хэлэв. Сонссон эмгэн төрсөн үрдээ гомдон гуньхран уйлж:

	— Сайхан сэтгэлтэй хүү минь! Сохор надаар ээжээ хийгээд юу хийх вэ? гэв. Түлээчин хүү:

	— Ээж ээ! Та намайг голохгүй бол би таныг голохгүй гээд сохор эмгэнийг үүрч гэртээ авчрав. Тэгээд дараа өдөр нь түлээчин хүү мөн ёсоороо багш ламтандаа түлээ үүрч өгөөд сохор эмгэнийг олж авчирсан учраа хэлэхэд багш лам нь сонсоод тэр хүүд өдөрт нэг хүний хүнс өгдөг байснаа хоёр хүний хүнс өгдөг болсон гэнэ.

	Ийнхүү түлээчин хүү сохор эмгэнийг асарч тэжээн хоёулаа их л баяр хөөртэй амьдрах болжээ. Нэгэн өдөр хүү нь түлээгээ үүрч өгөөд харьж ирэхэд бяцхан Багал нохой нь үгүй болчихсон байв. Үүнд эх хоёулаа тун зовж хүү нь нохойнхоо мөрийг мөшгөж явсаар нэгэн уулын агуй уруу орчхов. Нохой нь харин тэр агуйн мухарт хэсэг цагаан хад малтаж овоолоод хажууд нь хэвтэж байжээ. Хүү нь нохойгоо авч явах гэсэнд нохой нь яавч явахгүй тул арга буюу хоёр хэсэг цагаан хадыг авч нохойтойгоо хамт тэвэрч харьжээ, Тэгээд ээждээ тэр хадыг өгөхлөөр ээж нь тэмтэрч тэмтэрч:

	— Хүү минь, энэ чинь хад биш ембүү байх шиг байна. Шөнө хүн амьтан хөл хорьсон хойно очиж авчирч хадгалаарай гэв. Хүү нь эхийнхээ хэлснээр хоёр бүхэл шөнө явж тэр бүхнийг гэртээ авчрав. Дараа өдөр нь хүү нь түлээнд явахад, ээж нь:

	— Хүү минь энэ ембүүнээсээ хоёр хэсгийг нь багшдаа аваачиж өг. Бүү л өөр хүнд мэдэгд!

	Мөнгө цагаан, нүд улаан гэдэг юм шүү гэжээ. Тэгээд хүү нь түлээгээ үүрч багшдаа хүргээд хоёр хэсэг ембүүгээ өгөхийн хамт ембүү олсон учраа цөм багшдаа нарийн хэлжээ.

	Үүнийг сонссон багш нь, “Тийм бол тануус тэр мөнгөө миний гэрт авчирч хураа. Тануусаас хүн хулгайлж мэднэ" гэв. Тэгээд тэр хүү багшийнхаа хэлсэн ёсоор бүх мөнгөө багшдаа авчирч хураалгажээ. Дэмий удсангүй багш нь шавь эмгэн хоёуланд нь том цагаан байшин бариулж шавиа хар болгож эхнэр авч өгчээ. Тэгээд хүү бэр хоёр нь сохор ээжээ туйлын сайхан асарч жаргуулсан гэнэ.

	Яг тэр жилээс эхэлж хэдэн жилийн турш ган гачиг болж өлсгөлөнд нэрвэгдсэн хүн тоо томшгүй олон болжээ. Ингээд багш лам нь нэгэн зочдын буудал байгуулж түлээчин хүү, эхнэр хоёулыг нь зочдын буудлын эзэн болоод өлсгөлөнд өртөгсдөд өглөгийн хоолны гэр нээлгэн ямар ч үнэ өртөггүйгээр идүүлж уулган дэмжин туслуулжээ. Гэтэл тэдгээр хүмүүсийн дотор нэг эр, эм хоёуланд яавч будаа аягалагдахгүй гом гэнэ. Зүүнээс баруунш аягалавч тэр, баруунаас зүүнш аягалсан ч тэр аяганд нь будаа дутаад байх юм гэнэ. Хааяа нэг будаа таарсан ч нэг нь нудраад асгахгүй бол өөрөө аягаа алдаад асгачихдаг гэнэ. Тэгээд тэр хоёулыг гайхаж өдий олон хүн манай будааг идэх буянтай байтал энэ хоёрт яагаад хүнс хүртдэггүй юм бэ? гэж бодоод ээждээ очиж энэ учрыг хэлжээ. Эх нь хүүгийнхээ хэлэхийг сайн сонсоод:

	— Тэр хоёр бараг л миний хүү, бэр хоёр байж магад. Чи хоёр ембүүг юманд боогоод өг! Хэрэв миний төрсөн хүү, бэр хоёр мөн бол түүнийг олж эдлэх хувьгүй хаях. Чи хойноос нь харж бай! гэв. Тэгээд тэр хүү энэ учрыг багшдаа! хэлэхэд багш нь зөвшөөрч тэр эр, эм хоёрыг дуудаж ирээд:

	— Хэчнээн түмэн амьтан манай өглөгийг идсээр байтал та хоёул гурван сараар суугаад нэг аяга будаа бүтэн олж идэх буянгүй учир юу буй? Одоо тануус эндээс хурдан явцгаа. Би тануусын замын хүнсийг өгье гээд хоёр ембүүг баглаж өгөв. Тэр хоёр гэрээс гармагц хоёр баглаатай ембүүг "Энэ хар чулуугаар юу хийх вэ?" гээд гээж орхиод яваад өгчээ. Тэгээд хүү гэртээ ирж ээждээ энэ учрыг хэлэхэд, эмгэн:

	— Би мэдлээ! Яг миний төрсөн хүү, бэр мөн байжээ. Би хүүгээ ангир цагаан сүүгээрээ хөхүүлэн өсгөж, аль чадлаараа хуримтлуулсан жаахан эд ашгаараа айл гэр болгосонд адаг сүүлд нь намайг алахаар гангын ирмэг дээр хаяад явсан тул миний буян хишгийг олж идэх хувь заяагүй болжээ гэв. Тэр ган гачиг бүхэл долоон жил үргэлжлээд найм дахь жилд нь тариа төмс элбэг дэлбэг болж өлсөж тэнүүчилсэн түмэн олон бүр нутаг орондоо буцацгаав.

	Түүнээс хойш энэ хүү, бэр хоёр нь улам улмаар дэгжирч орон нутагтаа нэртэй их баян айл болж амар сайхан жарган амьдарсан гэнэ.

	 


ТОРОМ ДАГИНЫН ҮЛГЭР

	 

	Эрт урьд цагт гурван хүүтэй, нэг охинтой эмгэн байж гэнэ. Охин нь өсөж эрд гарах нас гүйцжээ. Тэгэхээр эмгэн охиныхоо нэрийг таасан хүнд охиноо эхнэр болгон өгнө гэж зар тараасан юм байжээ. Нэгэн өдөр тэднийх нүүж, охин ачаатай тэмээгээ хөтлөн явж байжээ.

	Тэгсэн нэг шулам нохой болж хувираад, тэр айлын ачааны захад очиж сүүлчийн тэмээнийх нь хамрыг бурантагтай нь орооцолдуулчихжээ. Тэгтэл эмгэн:

	— Хүүе, Тором дагинаа зогс! Энэ муу нохой тэмээний бурантаг орооцолдуулав гэж хашхирчээ. Шулам охины нэрийг сонсож аваад эргээд явчихжээ. Нөгөө эмгэн шинэ нутагтаа ирж бууж гэрээ бариад, их сан тавьж, “Миний охинд заяаны хань олж өг” гэж бурхандаа мөргөж гэнэ. Тэгтэл бурхан нь, “Маргааш өглөө саарал илжигтэй хүн ирнэ тэр заяаны нь хань тул түүнд өгөөд явуул” гэж гэнэ. Эмгэн “Ямар хачин юм бэ? Саарал илжигтэй ирдэг нь юу билээ” гэж боджээ. Гэвч гэрийн хойд талд шулам зогсож байгаад бурхны араас ийнхүү хэлснийг эмгэн мэдсэнгүй. Харин бурхан охины минь заяаны ханийг зааж өгөв гэж эмгэн итгэсэн ажээ. Маргааш өглөө нь нар тусаж байхад үнэхээр саарал илжигтэй хүн иржээ.

	Нөгөө хүн орж суугаад, 

	— Надад охиноо өг, танай хүргэн болох хүн би байна гэжээ.

	— Чи манай охины заяаны нөхөр юм бол манай охины нэрийг олж хэл гэж эмгэн хэлжээ.

	Тэр хүн худал үнэн нэр хэлж байгаад сүүлд нь “Тором дагина” гэжээ. Ингээд эмгэн хүүхнээ өгөхөөр зөвшөөрч гэнэ. Нэгэн хүйтэвтэр өдөр адуугаа хотонд хураачхаад байж байтал хэдэн хүн ирж хурим найр болон хүүхнийг авч явахаар болж гэнэ. Тэр үед охин гадаа гарч гэнэ. Тэгтэл ах нарынх нь аль муу үздэг ноос үсгүй нэг муу хүрэн даага үүднийх нь дэргэд ирчихсэн зогсож байж гэнэ. Охин дааганаас “Чи энд юунд зогсов, даараа юу?” гэж асуужээ. Даага хэлжээ.

	— Чамайг арван таван толгойтой атигар хар мангаст эхнэр болгон өгөх гэж байна. Би сэтгэл зовоод ирлээ гэжээ. Охин.

	— Би тэгвэл яавал дээр вэ? гэж дааганаас асуухад, даага ингэж хэлжээ:

	— Унадаг мориндоо намайг уна. Их ахынхаа эмээл хазаарыг ав. Дунд ахынхаа буу саадгийг ав. Бага ахынхаа хэт хутгыг ав. Тэгээд их ахынхаа эмээл хазаарыг тохоод, дунд ахынхаа буу саадгийг үүрээд, бага ахынхаа хэт хутгыг зүүгээд нэгэн залуу эр болоод, унах унаандаа намайг шилж аваад яваарай гэж хэлжээ. Нөгөө цугласан улс гурав хоногийн газар олон сайхан хүүхэн харчуул болцгоон явснаа гурав хоногийн дараа цөм мангас болоод хувирчихсан гэнэ. Охин даагандаа хэлж гэнэ.

	— Одоо яадаг билээ? Цөм мангас болоод хувирчихлаа гэжээ.

	— Яах юу байх вэ. Одоо дахиад гурав хоногийн газар яваад цаадуул чинь унтана. Тэгэхээр хоёулаа зугтааж амжина гэжээ. Гурван өдөр шөнө яваад унтацгааж гэнэ. Тэгэхэд даага хэлжээ:

	— Мангасууд нам унтахаараа амнаасаа цагаан хөөс гаргадаг юм. Хөөс эс гарвал унтаагүй сэрүүн хэвтэж байгаа нь тэр билээ. Одоо амнаас нь цагаан хөөс цахарч эхэлж байна. Хоёул зугтъя гэжээ. Ингээд зугтаж явсаар бараг жил болж нэгэн эзгүй хээр газар иржээ. Охин тэр хээр газар ан гөрөө хийж амьдардаг болж гэнэ. Нэгэн өдөр ан хийж явтал ганц морьтой залуу дайралджээ. Тэр залуу, 

	— Чи хаанаас ирэв? Би ганцаар энэ нутагт ан хийж амьдардаг билээ. Би ганц хөгшин ээжтэй л хүн. Үдэш болохоор манайд оч! гэж хэлжээ. Үдэш болохоор охин залууг дагаад гэрт нь очиход нэгэн эмгэн байж гэнэ. Эмгэн хөл болоод, 

	— Хүүхэд минь, эзгүй газар ан агнаж аж төрж суудаг улс бид чинь гээд хоол унд хийж сүйд болж гэнэ. Ингээд охин залуугийн гэрт хамт амьдарч, түүнтэй хамт ан агнасаар хоёр жил шахуу болжээ. Нэг өдөр эмгэн хүүгээсээ асуужээ.

	— Хүү минь, чи үүнийг эрэгтэй хүн гэж бодож байна уу, эмэгтэй хүн гэж бодож байна уу? гэжээ.

	— Та юу ярьж байгаа юм бэ? Эрэгтэй байлгүй яах вэ? гэжээ. Эмгэн хэлжээ.

	— Хүү минь чи арван таван бухан марлын мах давхар баглаад энэ морин дээр тавь гэж түүнд хэлээч! Хэрэв эрэгтэй хүн бол даагаад тавина, эмэгтэй бол чадахгүй байх гэжээ.

	Хүү хэлснээр нь үзэхэд арван таван бухан марлын махыг бяцхан ч тоосонгүй морин дээр тавьчихжээ.

	— За хүү минь, яав! гэж эмгэн асуухад, 

	— Зөнөсөн үг ярих юм. Бяцхан ч тоосонгүй авч тавилаа гэжээ. Эмгэн тэгэхээр, 

	— Аа жигтэй, чи юу ярив. Одоо хоёул нэг барилдъя гэж хэлээд үзээч гэжээ. Залуу барилдвал тэнцүү барилджээ. Эмгэн орой нь, 

	— Барилдав уу? гэж асууж гэнэ. Хүү, 

	— Барилдлаа. Та ер нь зөнөсөн юм ярьж байх юм. Эрэгтэй хүн л байна гэв. Тэгтэл нөгөө эмгэн хүүхдийнхээ чихийг амраахгүй ятгасаар эмэгтэй болохыг мэдэж гурван жил болоод гэр бүл болгожээ. Нэгэн эрэгтэй хүүхэд төрж гэнэ. Нөгөө эмгэн бэрдээ, “Чи нөхөртөө нэг л юм оёж өгөх ёстой. Юм оёж өг" гэж загнаад байдаг болжээ. Тэгээд ээж нь уурлаад байхаар нь хэтэвч оёж нөхөртөө өгч гэнэ.

	Тэгсэн нэг өдөр хачин жигтэй салхи гарч гэнэ. Энэ юу болов гээд харсан чинь мангасын байдаг зүгээс төмөр хэдрэг унасан эмгэн ирж явна гэнэ. Охин хүрэн даагаа унаад хүүхдээ сундлаад зугтаажээ. Шулам хойноос нь хөөж даагыг нэг цойлоход нэг хөлийг нь дөрөв цойлоход дөрвөн хөлийг нь тас цохижээ. Дахиад нэг цойлоход хүрэн даага хоёр хэсэг болжээ. Даага, “Чи хүүхдээ өвөртлөөд миний цээж рүү ор” гэжээ. Охин хүүхдээ өвөртлөөд дааганы цээж рүү оронгуут унтчихжээ. Хүүхэн унтаж байтал яасан их унтдаг юм бэ? гэх хүний дуу гарах шиг болоход сэржээ. Тэгтэл нэгэн том гэрт ширээтэй орон дээр унтчихсан эрэгтэй эмэгтэй улсууд цай хоол хийж байна гэнэ. Нэг өдөр морь унаж явж байтал олон мал хариулсан хүнтэй тааралджээ. Энэ ямар хүний мал вэ? гэж асуухад Тором дагинын мал гэж байна гэнэ. Ингээд Тором дагина өргөн сайхан нутагтай, их мал хөрөнгөтэй болсноо мэдэж гэнэ. Түүний хүүхэд нь том болж ан гөрөө харж гүйдэг болжээ. Тэр хүүг ан харж явахад нэгэн залуу ан агнаж яваад дайралддаг байжээ. Тэр хүү залуугийн алсан анг булааж аваад би ан агнав гэж ээждээ авч ирдэг цовоо хүү болжээ. Нэг өдөр нөгөө залуу буга алаад, түүнийхээ дор нуугдан хэвтэж байгаад хүүг хүрээд ирэхээр бариад авчээ. Тэр залуу асуужээ.

	— Чи дандаа хүний юм булаадаг хаанахын хэн гэгчийн хүүхэд вэ? гэжээ.

	— Би Тором дагинын хүүхэд гэхэд, 

	— Үнэн юм уу? гэж залуу асууж.

	— Үнэн гэхээр за тийм бол үүнийг ээждээ хүргэж өг гэж нэг хэтэвч өгчээ. Тэгсэн нөгөө хүүхэд гүйж яваад үхрийн зэлэн дээр гээчихсэнийг нь Тором дагина нэг өдөр олж авчээ.

	“Үүнийг хэн авчрав?” гэж амьтан хүнээс сурвал мэдэх хүн гарсангүй. Гэтэл хүү нь "Нэгэн үл таних хүн танд өг гэж надад өгснийг би мартаад гээчхэж” гэв. "Тэгвэл тэр хүнээ дагуулаад ир” гэж хүүгээ явуулжээ. Хүү дагуулаад иртэл өөрийнх нь нөхөр мөн байжээ. Түүний ээж нас бараад ганцаар үлдэж ан агнаж амьдарч яваад ийнхүү уулзах нь энэ ажээ. Ингээд Тором дагинын нутаг эзэн хаантай болоод амар сайхан жаргаж гэнэ.

	 


УХНА УНАСАН БААТАР

	 

	Урьд цагт нэг хаан байжээ. Тэр ганц охинтой юм санжээ. Хаан хатан хоёр охиндоо тусгай гэр орон бэлтгэж өгөөд, хаан аав нь нэг гоё сайхан залуугийн зургийг зурж, орны ард хадаад үхдэггүй, өтөлдөггүй үргэлжийн хорин таван настай байдаг, нэг хашхирахдаа замбуутивийн түмэн амьтны зүрхийг чичрүүлж байдаг ийм сайхан баатар эртэй суугаарай гээд гарч гэнэ.

	Ингээд байж байтал тэдний ойролцоо хэдэн хар ямаатай нусгай бор хүү ээжтэйгээ хоёулаа амьдран суудаг байжээ. Тэр хүү өдөртөө ямаагаа хариулаад орой гэртээ ирдэг байж гэнэ. Нэг өдөр хүү ирээд ээждээ ийн хэлж гэнэ.

	— Ээж ээ та хааны охиныд оч. Тэнд цай ууж байгаад орных нь ард хадсан зураг руу гэнэт хараад: “Хүүш чи юу хийж айл хэсэж яваа юм бэ? Одоо бушуу харь! гэж загнаад байгаарай.

	Тэгэхлээр чинь хааны охин “Энэ чинь таны хүү биш, харин таны хүүтэй адилхан зураг байгаа юм. Хэрэв та итгэхгүй бол хүүгээ манай руу ирүүлэхгүй юу” гэж хэлнэ. Тэгэхлээр нь, Манай хүү өдөр айлд ордоггүй. Шөнө л ордог юм даа гэж хэлээрэй гэв.

	Маргааш нь нусгай бор хүү хэдэн ямаагаа туугаад гарч. Ээж нь хааны охины руу явжээ. Хүүгийн ээж хааны охиныд ороод сууж байснаа зураг харангуутаа, 

	— Чи юу хийж энд дэмий тэнэж яваа юм бэ? Одоо түргэн яваад харь! гэж загнахад охин инээмсэглэж, 

	— Энэ чинь танай хүү биш, харин түүнтэй адилхан зураг байгаа юм. Тэгэхдээ та хүүгээ манайд ирүүлэхгүй юу? гэж гуйхад нь эх нь, 

	— Манай хүү өдөр айлд ордоггүй, шөнө л айлд ордог юм даа гэхэд хааны охин хариуд нь, 

	— За тэгвэл өнөө шөнө ирүүлээрэй гэжээ. Ээж нь зөвшөөрөөд гэртээ харьжээ. Хүү орой ирээд асуувал чиний хэлсэн ёсоор болсон гэж эх нь хэлж гэнэ.

	Хүү ухна дээрээ ус асгасаар мөс болтол хөлдөөж, муу савраа барьж ухнаа унаж хатируулсаар хааны охины гадаа иржээ. Аав ээжийн минь сургасан үхдэггүй, өтөлдөггүй, үргэлжийн хорин таван настай байдаг, нэг хашхирахдаа замбуутивийн түмэн амьтны зүрхийг чичрүүлж байдаг ямар сайхан баатар эр ирэх бол? гэж тэсэн ядан хүлээж байсан тул нэгэн хүн ажигнуулан хангир жингэр гүйлгэсээр ирээд уяан дээр буужээ. Хүүхэн энэ хангир жингэр гэсэн тун ч сайхан эдлэл чимэгтэй морь унаж яваа хүн байна. Үүнийг үзэх юм сан гэж хорхойтсоор хэвтжээ. Гэтэл хүү орж ирэхдээ үүдэн дээр нь муу савраа тархийтэл хаяад ороход нь хүүхэн бас л нум сумтай баатар эр байх нь. Нум сумыг нь үзэх юм сан гэж боджээ. Ингээд хүү хааны охинтой сайхан нойрсож хоноод, үүрийн шөнөөр явах гэхэд нь охин явуулахгүй:

	— Одоо хаан аав, хатан ээждээ хэлж айл гэр болъё гэжээ. Үүнийг нь хүү эс зөвшөөрсөн тул үүрийн жингээр мөн л хангинуулан жингэнүүлэн хатируулсаар явжээ. Тэгэхэд нь хүүхэн аргагүй уйлагнан хоцорч гэнэ. Харин хүүхнийг өнөө шөнө ирээрэй гэхэд нь хүү зөвшөөрсөн юм байжээ. Хүү гэртээ ирээд ямаагаа хариулахаар явахдаа:

	— Ээж ээ, авдар саваа уудалж байгаад нэг ширхэг будаа олоод байгаарай! гэж захиад явжээ. Хүүг орой ирэхэд ээж нь ширхэг будаа олоод байж гэнэ. Хүү хааны охины руу явахдаа нөгөө будаагаа аваад явжээ. Хүүхнийд очоод унтаж байтлаа хүү гэнэт ёолж гэнэ. Хүүхэн юу болов, яав гэж сандарч асуухад нь хүү дороос юм нухаад гээд эрж байгаад ганц ширхэг будаа олжээ. Хүүхэн миний оронд байгаа ганц ширхэг будааг андахгүй мэдэж байгааг бодоход энэ хүний унтдаг ор дэвсгэр ямар сайхан зөөлөн эд байдаг бол гэж их л гайхаж гэнэ. Хүүг бас үүрийн шөнөөр явах гэхэд нь хүүхэн хаан аав, хатан ээждээ хэлье гэхэд нь хүү зөвшөөрсөнгүй. Харин орой ирэхээр болж гэнэ. Хүү гэртээ ирээд ээждээ самбай зүйгээд нэг дээл оёод байгаарай гэж хэлээд хэдэн ямаагаа туугаад явав гэнэ. Орой ирэхэд ээж нь сэмэрхий самбай нийлүүлсээр нэг дээл хийсэн байв. Хүү дээлээ өмсөөд хуучин ёсоороо хүүхнийд яваад очвол тэр шөнө хүүгийн дээлд гараа хүрвэл гар нь наалдаж байв гэнэ.

	— Миний ийм зөөлхөн гар наалдаж байгааг бодоход ямар сайхан эд бол үзэх сэн гэж ихэд сонирхон хэвтжээ. Тэгээд хүүхэн хүүг шөнөжингөө гуйсаар байгаад өглөө болгожээ.

	Гэтэл хүүхэн босоод өрхөө татах гэсэн нь гэр дээр нь муу савар хэвтэж байв гэнэ. Энэ юун савар билээ гээд аваад хаячихжээ. Өрхөө татчихаад урагшаа харвал уяан дээр нь нэг ухна уяатай байв гэнэ. Энэ муухай ухна яагаад энд ирээ юм бол гээд тайлаад хөөчхөв, Гэртээ орж ирээд хүүг харвал сэмэрхий самбай дээлтэй, үзэшгүй муухай нусгай бор хүү байв гэнэ.

	Ертөнцөд хамгийн гоё, үхдэггүй, өтөлдөггүй, үргэлжийн хорин таван настай байдаг, нэг хашхирахдаа Замбуутивийн түмэн амьтны зүрхийг чичрүүлж байдаг тийм сайхан баатар эртэй сууна гэсэн нь үзэшгүй муухай нусгай бор хүү байжээ. Хүүхэн энэ бүхнийг үзээд учир зүггүй уйлж хаан аав, хатан ээж нар намайг загнана. Чи одоо түргэн яв гэж хүүг хөөжээ. Нусгай бор хүү явсангүй гэнэ. Өглөө бүхэн хаан аав нь охиноо эргэж ирдэг тул аргагүй айхдаа аавынхаа ирэхээс өмнө авдартаа хийгээд цоожилчхож гэнэ. Хаан аавыгаа ирэхэд охин нь уйлж суужээ.

	— Чи яагаа вэ? гэж охиноосоо асуухад юу ч хэлсэнгүй уйлаад л байж. Энэ үед хүү авдрыг дотроос нь маажиж гэнэ. Гэтэл хаан аав нь, 

	— Юу билээ? Оготно хулгана ороогүй биз! гэж асуужээ. Тэгэхлээр нь улам чанга маажиж гэнэ. Түлхүүрийг нь охиноосоо авч онгойлговол нусгай бор хүү гарч иржээ.

	Хаан үүнийг үзээд уурлаж, охиноо загнаж, хоёулыг нь миний нүдэнд үзэгдэхгүй, чихэнд сонсогдохгүй газар яв гэж хөөжээ. Харин хатан ээж нь хоёулыг нь үнсээд өлсөж ядрахын цагт хэрэглээрэй гэж тэр хоёрт нэг алтан ембүү өгчээ.

	Хүү, хүүхэн хоёр хүүгийн гэрт ирж гэнэ. Тэгээд нэг ямаагаа алж хэрдээ л хурим найр хийж гэнэ. Ингэж амьдран суусаар хэдэн ямаагаа цувруулж алж идсээр байгаад дуусгаж амьдрах аргагүй болоход хүрч гэнэ. Энэ үед хүүхэн нөхөртөө, 

	— За чи энэ ембүүгээ зах дээр хоёр гурван тэрэг будаанаас өгөөд ир гээд явуулах гэхэд нь хүү ембүүг үзэж, 

	— Үүний чинь хэн тоож авах юм бэ? гэж гайхан миний ямаа хариулдаг уул бүхэлдээ үүгээр чинь бүтсэн юм гээд ер явж өгөхгүй болохоор нь хүүхэн арайхийж шахаж шаардсаар байгаад нөхрөө явуулж гэнэ. Алтан ембүүгээ барих газраа барьж, өшиглөх газраа өшиглөсөөр дуртай дургүй очиж гэнэ. Гэтэл захын худалдаачид булаацалдан гурван тэрэг будаагаар авчээ. Хүү ихэд гайхан буцаж иржээ. Тэд хоёр тэрэг будаагаа идэж дуусаад, нэг тэргийг нь ээждээ үлдээгээд эхнэр нь хэлжээ.

	— За чиний ямаагаа хариулдаг ууланд чинь очъё гэжээ. Очвол ямаа хариулдаг уул нь тэр чигээрээ алтан уул байсан тул тэр уулнаас алт авчирч зах дээр худалдаж, улам баяжсаар сүүлдээ гүрний эзэн хаан болж, олонд их алдар хүндтэй болж гэнэ. Тэгээд нусгай бор хүү ч үнэхээр гайхам сайхан эр болжээ.

	Хаан нэг өдөр хатандаа. "За чи бид хоёр ядуу зүдүү өлсөж цангаж ч явлаа. Одоо ядуучуудыг цуглуулж гурван өдөр хооллуулъя" гэсэнд хатан нь түүнийг дуртай зөвшөөрч ядуучуудыг хооллох гээд олон тогооч нараар хоол бэлтгүүлээд, эхний өдөр дээрээс нь эхлээд аягалаад байсан чинь сүүлчийн хоёр хүнд яаж ч болсонгүй хоол дутжээ. Маргааш нь хоол хийгээд доод үзүүрээс нь эхлээд аягалсаар байсан чинь дээд талын хоёр хүнд хоол бас л яаж ч болсонгүй дутаж гэнэ. Сүүлчийн өдөр хоёр захаас нь аягалаад байсан чинь голын хоёр хүнд яаж ч болсонгүй бас л дутчихаж гэнэ. Энэ учрыг тогооч эзэн хаандаа мэдүүлсэнд тэр хоёр хүнийг даруй оруул гэжээ. Гэтэл нөгөө хоёр хүн нь хүү хүүхэн хоёрыг хөөсөн хаан аав, хатан ээж нь мөн байв гэнэ. Тэгэхээр нь хаан, 

	— Бид та нарыг хооллуулах гэж олон янзаар оролдсон боловч тун ч бүтсэнгүй. Иймд та хоёр бидний дэргэд байж, хааны алтан сангаас хүртэх заяагүй улс юм байна. Энэ бол баян тарган явахдаа ядуу хоосон хүнийг үзэж чаддаггүй байснаас ийм болжээ. Одоо яая гэх вэ. Энд байж болохгүй түргэн явах хэрэгтэй гээд хөөжээ. Харин хатны нь ядууд энэрэлтэй, хэнийг ч ялгалгүй бид хоёрыг адилхан үнсэж алтан ембүү өгсөн учир хошуу захирсан эзэн болгожээ. Ингээд ядуу байсан нусгай бор хүү хаан суугаад хатантайгаа амар сайхан жаргаж гэнэ.

	 


ХОЁР БАНДИ

	 

	Урьд цагт нэг ноёны банди, баяны банди хоёр эрдэм сурах гэж Баруунзуу, Утайд явж гэнэ. Баруун газар очоод ном үзэж дээ, хоёулаа. Гурван жил суучхаад, “За одоо явъя” гэж ноёны банди, баяны бандид хэлж гурав хоногийн газар очоод үдэлж суужээ. Тэгээд ноёны банди, 

	— За чи ном эрдэм аль зэргийн үзсэн бэ? гэж. Нөгөөх нь

	— Барагтайдаа л гэж байж. Ингээд хоёул зурхай зурж суужээ.

	— Энэ гол хэдийд үертэй вэ? гэж хэлэлцэхэд баяны банди луу цагт, үдээс хойш гол татарна гэжээ. Ноёны банди хэлж байна гэнэ.

	— Нар ханын толгойд байхад нохой цагт гол татарна гэж. Үнэхээр нохой цагт гол татарч, ноёны банди мэджээ. Тэгэхээр нь баяны банди төмөр үзгээр чих рүү нь шаагаад ноёны бандийг алав. Үхэхдээ “аваршиг” гэж хэлээрэй гэж хэлээд үхжээ. За тэгээд ноён баяны хүүг ирж гэж дуулаад очиж “аваршиг” гэж хэлээд үхсэнийг дуулжээ. Ингээд долоон бандид, 21 даяанчдаа, “Та нар “аваршиг” гэсэн юу гэсэн үг вэ? Түүнийг эс мэдвэл би та нараар махан овоо, цусан далай хийнэ” гэж хэллээ. Өнөөдүүл нь мэргэлээд мэргэлээд мэдсэнгүй гэнэ.

	Харин нэг ядуу хүү хадны ёроолд сууж байсан нэг хэрээ өмнөөс хүрээд ирж, бас нэг хэрээ зүүн хойноос хүрээд ирж. Тэгсэн тэр хоёр хэрээ эр эм хоёр юм санжээ. Эм нь хэлж, 

	— Нэг айл хонь гаргаж, түүнээс баас шээс олж идэж явлаа. Чи юу идэж, үзэж харав? гэж асуужээ.

	— Идсэн ч юмгүй, үзсэн ч юмгүй. Харин нэг сайхан үг дууллаа гэж гэнэ. Эм нь, 

	— Тэр чинь юу юм бэ? гэж асууж. Эр нь, 

	— Хадат газар хатуу үг битгий хэл, Модот газар муу үг битгий хэл гэж байдаг биш үү, би чамд одоо хэлэхгүй ээ гэж гэнэ. Эм нь, 

	— Чи надад дуулсан үгээ хэлэхгүй бол би одоо боож үхдэг гэж орилж чарлаж. Тэгэхлээр эр нь хэлжээ.

	— Урьд нэг ноёны банди, баяны банди хоёр ном үзээд буцаж явахдаа “аваршиг” гэж хэлжээ. Энэ нь “Ариун сайхан нөхөр минь намайг төмөр үзэг чих рүү шааж аллаа” гэсэн үг юм байна гэжээ. Хүү тэр үгийг дуулаад гүйгээд ирсэн чинь ноён долоон бандида, 21 даяанчийн толгойг авах гээд сэлэм ирлүүлж байв гэнэ. Тэр хүү ноёнд “аваршиг” гэсэн үгийг “Ариун нөхөр минь төмөр үзэг чих рүү шааж аллаа” гэсэн үг гэж тайлж хэлжээ. Ингээд ноён баяны хүүг хүнгүй цөл, усгүй шил газар цөлж алжээ. Түүнээс, 

	Санаа муут яван хатах

	Сарьсан багваахай наранд хатах гэдэг үг гарсан гэдэг.

	 


ЦЭЦЭН, ТЭНЭГ ХОЁР ТҮШМЭЛ

	 

	Урьд нэг цэцэн, тэнэг хоёр түшмэлтэй хаан байжээ. Хатных нь нүд өдөр бүр өвддөг байж. Хаан нэг өдөр цэцэн түшмэлээс "Манай хатны нүд яагаад ийм их өвддөг болоо вэ?” гэж асууж гэнэ.

	— Аа хөөрхий, олон хүүхэд төрүүлснийх гэжээ. Тэгэхлээр мунхаг түшмэлээс асуужээ.

	— Аа хөөрхий, ийм нэг нүдний өвчтэй л юм байж л дээ гэжээ. Тэгэхээр нь хаан мунхаг түшмэлд, 

	— Цэцэн түшмэд олон төрснийх байх аа гэж байна гэжээ. Мунхаг түшмэл хэлжээ.

	— Тэгвэл өдөр бүр төрдөг тахиа таг сохор баймаар юм даа гэжээ.

	Хаан цэцэн түшмэлээс, 

	— Дэлхийн амьтны үр зулзагад хамгийн хөөрхөн нь юуны үр юм бэ? гэж суужээ.

	— Аа хөөрхий, хааны ач хөөрхөн дөө гэжээ. Тэгэхээр мунхаг түшмэлээс суужээ.

	— Аа, нохойн гөлөгнөөс хөөрхөн үр зулзага ер үгүй гэжээ. Хаан цэцэн түшмэлээсээ, 

	— Миний энэ сахал яагаад ийм их ургаа вэ? гэжээ.

	— Хаан та боов их зооглосных гэжээ. Мунхаг түшмэлээсээ асуусанд:

	— Ай хөөрхий, танд ийм их үс ургах учиртай юм байж л дээ гэв.

	— Цэцэн түшмэл “боов их идсэнийх” гэж байх юм гэв.

	— Тэгвэл энэ ухнад хэн тийм их боов өгчихсөн юм бол доо! гэжээ. Хаан цэцэн түшмэлээсээ, 

	— Хун шувуу яагаад ийм сайхан дуутай болов оо? гэжээ.

	— Аа тэр хүзүү хоолой урт, ходоод нь гүнзгий болоод тэр ээ гэв. Хаан мунхаг түшмэлээсээ асуужээ.

	— Тэр төрөлхийн тийм сайхан дуутай амьтан гэв.

	— Цэцэн түшмэл “Хүзүү хоолой уртаас тэр” гэж байх юм гэв.

	— Тэгвэл тэнэг түүнээс илүү дуутай баймаар юм аа гэв. Түүнээс хойш хаан мунхаг түшмэдээ "цэцэн" гэж ямба хүндийг нь ихэсгэж, харин цэцэн түшмэдээ аргал түлшний боол болгосон гэдэг.

	 


ЭЛДЭЭ, ДЭЛДЭЭ ХОЁР

	 

	Элдээ, Дэлдээ хоёр Эрдэнэдондог дүүтэй юм санжээ. Элдээ, Дэлдээ хоёр нь эхнэртэйгээ суудаг, Эрдэнэдондог дүү нь ганцаараа суудаг байжээ. Хоёр ах нь ан гөрөө хийж халиу булга албал дүүдээ өгдөг, үнэг хярс албал хоёр эхнэртээ өгдөг байжээ. Нэг өдөр хоёр ах нь ан хийхээр явж, дүү нь гаднаа тоглоод үлджээ. Хоёр ахын эхнэрийн нэг нь нөгөөдөө ингэж хэлжээ.

	— За хө, Эрдэнэдондогийг алъя. Үүнийг байхаар цаад хоёр ах нь халиу булга албал дүүдээ өгөөд, үнэг хярс албал бид хоёрт өгөөд байх юм. Хэрэв Эрдэнэдондог байхгүй бол бид хоёрт өгөхгүй яах вэ? гэхэд нөгөө нь, 

	— Энэ хөөрхөн амьтныг харсаар байгаад яаж алах вэ? Тэр хоёр ганц өнчин дүүдээ өгөлгүй хэндээ өгөх вэ? Бид хоёрт үнэг хярс болохгүй яах вэ гэжээ. Нөгөө нь, 

	— Элдээ, Дэлдээ хоёрын хамаг хүнд хүчир ажлыг бид хоёр хийж мууг нь аваад, зүгээр тоглож явдаг дүү нь хамаг сайн сайхныг авна гэсэн чинь юу гэсэн үг вэ? Үүнийг алахад амархан. Хоёр эгчтэйгээ тоглоё гэж авчраад алж болох юм гэхэд нөгөө нь, 

	— Тийм амархан юм бол яах вэ дээ! гэжээ.

	— Эрдэнэдондог нааш ир! Хоёр эгчтэйгээ тоглоё! Чи юунд ганцаараа тоглож байдаг юм бэ? гэж хоёр эгчийгээ хэлэхэд Эрдэнэдондог дуртай гүйгээд иржээ.

	— За гурвуулаа бэлзэг үмхээд шилээрээ гаргая гэж нэг эгч нь амандаа бэлзэг үмхээд, шилэн дээрээ нэг бэлзэг сэм тавиад:

	— За би гаргачихлаа. Миний дүү одоо гарга гэхээр Эрдэнэдондог "За” гэж бэлзгийг нь аваад залгих гэж оролдож байгаад хахаад үхчихжээ. Хоёр эгч нь түүнийг чирч аваачаад гэрт нь хаяжээ.

	Элдээ, Дэлдээ хоёр ан ав хийж халиу булга олныг алаад, "За өнөөдөр муу өнчин дүүдээ өгөх юмтай. Дүү минь унтаж байгаа болов уу? Бараа харагдах газраас хоёр ахыгаа тосоод ирдэг сэн. Яагаа юм бол?” гэж ярилцаад гаднаа ирж “Дүү яав?” гэж хоёр эхнэрээсээ асуухад, хоёр эхнэр нь, “Яав гэж дээ, саяхан гадуур тоглож явсан, бодвол унтаж байгаа биз дээ” гэжээ. Хоёр ах нь дүүгийнхээ гэрт орсон чинь дүү нь үхчихсэн байжээ. Хоёр ах нь даагатай гүү далд ортол, унагатай гүү урстал гурван өдөр, гурван шөнө дүүгээ тэврээд уйлжээ.

	Элдээ нь Дэлдээдээ:

	— Чи яваад нэг буга бариад ир. Дүүгээ эврээс нь зүүгээд тавья. Ийм хөөрхөн дүүгээ яаж газар дээр зүгээр тавих вэ гэжээ. Тэгээд Дэлдээ нь буга барихаар явж, Элдээ нь дүүгээ хөвөнд хучиж, торгонд ороогоод, алтан хайрцагт хийж, алтан хайрцгийн гадуур төмөр хайрцгаар хайрцаглажээ. Тэр хооронд Дэлдээ нь буга бариад иржээ. Элдээ, Дэлдээ хоёр уйлж бугын эврээс зүүгээд тавьчихаж гэнэ.

	Далайн зах дээр байдаг ганц үнээтэй, үр хүүхэдгүй эмгэн өвгөн хоёрын гэрийг нэг том юм мөргөхөөр эмгэн нь гараад хартал нэг буга гэрийг нь шөргөөж байгаад эмгэнээс үргэж ухасхийж эвэртээ байсан нэг том юмыг унагачхаад явчихжээ. Эмгэн тэр юмыг аваад:

	— Өвгөөн, бид хоёрт буга юм хайрлалаа шүү! Лав бугын эвэрт яасан ч муу юм байхгүй. Өвгөн задлаарай гэхээр өвгөн нь:

	— За яах вэ гурав хоног бурхан дээрээ залъя гэж бурхны авдар дээр тавьж гурав хоног тахижээ. Эмгэнийг өглөө босоод цайгаа чанаж, тогоотой сүүгээ юүлээд хусмаа хусаж байтал, 

	— Ээж ээ, хүүдээ хусмаасаа өгөөч, гэж дуу гарчээ.

	— Өвгөөн би чамд юу хэллээ. Хусмаасаа гэж байхыг дуулж байна уу? Босоорой гэж эмгэн хэлэхэд өвгөн санд мэнд босон харайж, гар нүүрээ угаагаад өнөөх юмаа задалжээ.

	Гэтэл төмөр хайрцгаас мөнгөн хайрцаг, мөнгөн хайрцгаас алтан хайрцаг, алтан хайрцгаас торгонд ороож, хөвөнгөөр хучсан хөөрхөн бүсгүй хүүхэд гарч, түүний дэргэд зэвтэй бэлзэг байжээ. Өвгөн эмгэн хоёр хөөрхөн охинтой болсондоо их баяр хөөр болжээ.

	Охин нь том болоод нэг тайж хүний эхнэр болж, хөөрхөн хүү төрүүлж гэнэ. Нэг өдөр хоёр ах нь ан гөрөө хийж яваад тэр айлд буужээ. Эрдэнэдондог нь хоёр ахдаа таниулах санаатай хоол цай хийж өгчээ. Гэтэл хоёр ах нь таньсангүй гэнэ. Хоёр ах нь хээр гараад энэ хөөрхөн авхай чинь ямар сайн хүн бэ? Маргааш ирээрэй гээд байх юм гэж ярилцсаар явжээ. Тэгээд тэр хоёр өдөрт ирж хоол цай идэж уугаад явдаг байжээ. Нэг өдөр Эрдэнэдондог, хүүхдийг нь авч байдаг эмгэндээ хэлсэн нь, 

	— Өнөөдрийн ирдэг хоёр гөрөөчнийг маргааш ирвэл би хоол цай хийж байна. Та хүүхдээ уйлахгүй бол чимхэж уйлуулаад ингэж хэлээд бүүвэйлээрэй.

	 

	Хар лусын хааны ач юм шүү

	Харалтай Тайжийн хүү юм шүү

	Элдээ Дэлдээ хоёрын зээ юм шүү

	Эрдэнэдондогийн хүү юм шүү 

	 

	гэж бүүвэйлээрэй! гэж эмээдээ захижээ. Маргааш нь хоёр ах нь ирж Эрдэнэдондог дүү нь цай хоол хийхээр зэхэж байтал эмгэн хүүгээ чимхэн уйлуулаад, 

	 

	Хар лусын хааны ач юм шүү

	Харалтай Тайжийн хүү юм шүү

	Элдээ Дэлдээ хоёрын зээ юм шүү

	Эрдэнэдондогийн хүү юм шүү 

	 

	гэж бүүвэйлэхэд хоёр ах нь дүүгээ тэврэн авч ах дүү гурав даагатай гүү далд ортол, унагатай гүү урстал уйлжээ. Хоёр ах нь дүүгээсээ юу болсон тухай асууж дүү нь хоёр ахдаа өнгөрсөн явдлаа бүгдийг ярьжээ. Хоёр ах нь уурлаж уушги зүрх нь амаараа гарах шахаад гэр лүүгээ явах гэхэд, Эрдэнэдондог дүү нь хорьж, 

	— Ухаантан хүн урьдынхаас сэрэмж авч хойшид болгоомжилдог юм шүү. Тэр хоёрыг битгий зовоогоорой! гэж захижээ. Хоёр ах нь гадаа очмогц:

	— Та хоёр юугаар дутаад ганц өнчин дүүг минь алав. Хурдан морины сүүлэнд үхнэ үү! Хурц хутганы ирэнд үхнэ үү! гэж агсарчээ. Тэгэхэд нэг эхнэр нь би алахгүй гэхээр энэ ална гэсээр байгаад алсан. Бид хоёр хурдан морины сүүлэнд үхье гэжээ. Тэгээд тэр хоёр хүүхнийг жаран адууны дэл сүүлнээс хаа гуяар нь зүүж алаад ах дүү гурав амар сайхан жаргажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Автоматаар үүсгэсэн тайлбар]

